
Annotatsiya. Mazkur maqola 1930-yillarning ikkinchi yarmida Oʻzbekiston SSR maktablarida tarix fanini 

Kirish 

Oʻzbekistonda mustaqillik yillarida sovet hokimiyatining respublikada amalga oshirgan 

ta’lim sohasidagi siyosati va uning natijalariga bagʻishlangan bir qator ilmiy tadqiqotlar amalga 

oshirilgan boʻlib, ularda maktablarda tarix ta’lim tizimining vujudga kelishi va uning 

shakllanishi muammosiga doir ayrim uzuq-yuluq uchraydi. Ammo mazkur masala alohida 

tadqiqot mavzusi sifatida oʻrganilmagan. Vaholanki, XX asrning 20-40-yillarida Turkiston ASSR 

va Oʻzbekiston SSRda sovet hukumati tomonidan amalga oshirilgan “madaniy inqilob”, 

savodsizlikni tugatish va tarix fanini oʻqitishni yoʻlga qoʻyish kabi siyosiy jarayonlar ta’lim, 

ijtimoiy-madaniy hayotga ta’siri hamda yosh avlodni tarbiyalashdagi ahamiyati kabi jihatlarni 

tadqiq etish gʻoyat dolzarb vazifalardan sanaladi. Zero aynan shu davrda totalitar gʻoya va 

keskin sinfiy kurash gʻoyasiga asoslangan ta’limning sovet modeliga asos solindi. Ushbu 

mavzuni oʻrganish Oʻzbekiston tarixi fanidagi oʻziga xos boʻshliqni toʻldirishga xizmat qiladi. 

Yangi Oʻzbekistonda zamonaviy ta’lim tizimini yaratish borasidagi sa’y-harakatlarda milliy 

maorif tizimi tarixini oʻrganish va tadqiq etish muhim ahamiyatga molik masala hisoblanadi. 

Adabiyotlar tahlili va metodologiyasi. Mazkur mavzuga bagʻishlangan ishlarni asosan 

sovet davrida yaratilgan asarlar tashkil etadi. Ular qatoriga “Бошланғич мактаб 

программалари” [6]; “Ўзбекистон ССРда халқ маорифи (1924-1949-йиллар)” [9], “15 yil 

ichida Oʻzbekiston xalq maorifi.A.Umarov umumiy tahriri ostida” [3], I.K.Kadirovning “Очерки 

развития общеобразовательной школы Cоветского Узбекистана” [7]; shuningdek, 

“Ўзбекистон ССР тарихи. Учинчи том. Улуғ Октябр социалистик революциясининг 

ғалабаси ва Ўзбекистонда социализм қуриш (1917-1937 йиллар)”[8] kabi asarlarni 

koʻrsatib oʻtish mumkin. Mazkur maqolani tayyorlashda biz ushbu nashrlardan foydalandik. 

Maqolada keltirilgan faktik ma’lumotlarni asosan arxiv ma’lumotlari tashkil etadi. 

Oʻzbekiston Milliy arxividagi R-2748 fondining 1-roʻyxat 1074,10170-yigʻmajildilardagi 

hujjatlardan [4;5] hamda mazkur fondda saqlanayotgan Inoyatovning “О стабильной 

программe и учeбники по истории” nomli maqolasidan foydalanildi.  

Ish jarayonida hartomonlamalik, tarixiylik, obyektivlik va xolislik tamoyillaridan, 

shuningdek, solishtirma va kompleks tahlil, davrlashtirish kabi usullardan foydalanildi. 

Muhokama 

1917-yildagi Oktabr toʻntarishidan soʻng hokimiyat tepasiga kelgan bolsheviklar maorif 

sohasida eski tizimni tugatish va ta’limining sovet modelini yaratishga jiddiy kirishdilar. Ushbu 

modelning asosiy belgilarini 1936-yilda taniqli metodist M.Asimov quyidagicha bayon etgan 

edi: “Tarix bizning maktablarimizda yosh avlodni kommunistik tarbiyalashda yetakchi 

mavzulardan biridir. Ikki tizim – kapitalizm va sotsializm oʻrtasidagi ziddiyat kuchayganligi 

sababli, maktablarimizdagi tarix alohida ahamiyatga ega” [5:b-14]. 

Аyni pаytdа sоvеt hukumаtining tа’lim bоrаsidаgi eng аsоsiy mаqsаdi sоvеt tipidаgi 

bоshlаngʻich vа oʻrtа mаktаblаrni tashkil etish va ularni dаrslik kitoblаr bilаn tа’minlаsh edi. 

Dаstlаb Тurkistоn ASSRdа tashkil etilgan sоvеt mаktаblаridа jаdid hаmdа rus-tuzеm 

mаktаblаridа qoʻllаnilgаn dаrsliklаrdаn fоydаlаnildi. Koʻp hоllаrdа ushbu kitоblаr tаtаr tilidа 

chоp etilgаn edi. Rus tilidаdan tarjima qilingan dаrsliklаrni chоp etishdаgi аsоsiy muаmmо 

oʻlkаdа pоligrаfiya sohasining yaxshi rivojlanmaganligi bilаn bоgʻliq edi. Kitоblаr qоgʻоz  

tаnqisligi tufаyli 1917-yilgа qаdаr аmаldа boʻlgаn sаvdо etikеtlаri vа rеklаmа qоgʻоz lаrigа 

litоgrаfiya bоsmахоnаlаridа chоp etilаrdi. Natijada bа’zаn kitоb vаrаgʻining оrqа tomonida 

оldin bоsilgаn bа’zi mа’lumоtlаr hаm sаqlаnib qоlаrdi. Lekin mavjud qiyinchiliklаrgа 

qаrаmаsdаn, rus tilidа chop etilgan dаrsliklаr oʻzbеk tiligа tаrjimа qilina boshlandi. Mаsаlаn, 

oʻsha davrda Krubеrning “Bоshlаngʻich gеоgrаfiya”, Vаlishеvаning “Аrifmеtikа” dаrsliklаri 

tаrjimа qilingаn. Bundаn tаshqаri, Т.N.Qоri-Niyoziyning “Таbiаt boʻlаgi” nоmli nomli maktab 

oʻqituvchilаri uchun moʻljallangan qoʻllаnmаsi chоp etilgаn. Аyni vaqtda Тоshkеnt vа 

Sаmаrqаnddа oʻzbеk tilidа, Sаmаrqаnddа tojik tilida, Toshkentda esa qozoq tilida аlifbо 

kitoblari nashr etilаdi. Dаrsliklаrni chоp etish аsоsаn Mаоrif хаlq kоmissаrligi vаkоlаtidа edi. 

Koʻrilgаn chоrа-tаdbirlаrgа qаrаmаsdаn, mаktаblаr uchun dаrsliklаr yеtаrli boʻlmаgаn [1: b-

65]. 

1930-yil 14-avgustda SSSR Markaziy Ijroiya Komiteti va Xalq Komissarlari Soveti 

boshlangʻich umumiy majburiy ta’limni joriy qilish haqida qaror chiqardilar. 1930-1931-oʻquv 

yilidan boshlab 8-9-10 yoshli bolalarga umumiy majburiy ta’lim berish, 1931-1932- oʻquv 

yilidan esa 11 yoshgacha boʻlgan bolalarga boshlangʻich majburiy ta’lim berish joriy qilindi. 

Boshlangʻich maktab kursini oʻtmagan 11-15 yoshli oʻsmirlar uchun 1-2 yillik qisqa muddatli 

maktablar tashkil qilindi. Shu yillardan boshlab sanoat shaharlarida, fabrika-zavod rayonlarida 

va ishchi posyolkalarida 1930-yilda boshlangʻich maktabni tamomlagan oʻsmirlarni 7 yillik 

maktablarda majburiy oʻqitish belgilandi [9: b-35]. 1933-1934-oʻquv yilida respublikada 298 

ta yetti yillik va atigi 35 ta oʻrta maktab bor edi. 1938-39 oʻquv yilida esa yetti yillik maktablar 

soni 1 376 taga, oʻrta maktablar 292 taga yetdi [9: b-37]. 

1934-yilda 16-mayda Butunittifoq kommunistik partiyasi Markaziy qoʻmitasi va SSSR 

Xalq Komissarlari Soveti maktablarda fuqarolik tarixini oʻqitish toʻgʻrisida qaror chiqardi. Unda 

tarix fanini oʻqitish qoniqarsiz ahvolda ekanligi ta'kidlandi. Ushbu qarorda tarix oʻqituvchilari 

zimmasiga fanni oʻqitishda mavjud boʻlgan kamchiliklarni bartaraf etish vazifasi yuklatildi [8: 

b-43]. 

Stalin boshchiligidagi rahbariyat nafaqat oʻquv dasturlarini, balki ta’lim tizimini ham bir 

qolipga solishga urindi. Rahbariyatining asosiy gʻoyasi partiya siyosatini ogʻishmay bajaradigan 

kadrlar tayyorlashga qaratilgan edi. Fikrlarimizga dalil sifatida 1930-yillarning 2-yarmida tarix 

va ijtimoiy fanlarni oʻqitish dasturlari va uslublari haqidagi ayrim ma’lumotlarni keltirib 

oʻtamiz. 

Natija 

SSSR Xalq Komissarlari Soveti va VKP (b) Markaziy Komitetining 1934-yil 16-maydagi 

qarorida shunday yozilgan edi: “Oʻquvchilarning tarix kursini yaxshi oʻzlashtirish uchun hal 

qiluvchi shart – muhim tarixiy voqealarni, tarixda ish koʻrsatgan shaxslarni, xronologik 

sanalarni oʻquvchilarning yodlarida albatta mustahkamlab, tarixiy voqealarning tarixiy-

xronologik izchil ifodalanishiga rioya qilishdan iboratdir. Tarixning faqat shunday kursigina 

oʻquvchi uchun zarur boʻlgan tarixiy materiallarning qulayligini, yaqqolligini va konkretligini 

taxmin qilishi mumkin. Faqat shu negizdagina tarixiy voqealarni oʻquvchini tarixni marksistcha 

tushunishga olib boradigan ravishda toʻgʻri tekshirish va toʻgʻri umumlashtirish mumkindir” [1: 

b-65]. 

Davr talabidan kelib chiqib, maktablarda tarixiy materialni oʻquvchiga tushunarli 

yoʻsinda yetkazilishi talab qilingan. Oʻquvchilar yerga bogʻlangan va barshchina qiynogʻini 

chekkan, oʻz xoʻjayiniga obrok toʻlagan va ozgina gunoh qilib qoʻysa, xoʻjayinidan oʻlguncha 

kaltak yegan dehqonni hamda shu krepostnoy dehqonning mehnati orqasidan kun koʻrgan 

katta yer egalarining turmush tarzi haqida kerakli tasavvur va bilimga ega boʻlishlari shart 

boʻlgan. Oʻquvchilar Moskva ishchilarining qanday qilib barrikadalar qurganlari va bu 

barrikadalarni qoʻriqlab, 1905-yil dekabrida podsho qoʻshini bilan qahramonona kurashganini 

bilishlari kerak edi. Ular tarix darsida 1917-yil 25-oktyabrda Sovetlarning II syezdida 

Leninning sotsialistik revolyutsiya gʻalaba qozonganligi toʻgʻrisida soʻzlagan nutqi haqida 

ma’lumot va tasavvurga ega boʻlishlari lozim boʻlgan [6: b-43]. 

Oʻqituvchilar boshlangʻich maktabda SSSR tarixini oʻqitishda professor Shestakov tahriri 

ostida chiqqan “SSSR tarixining qisqa kursi” kitobidan foydalanishgan. Ushbu kitob VKP(b) 

Markaziy Komitetining bevosita homiyligi ostida chiqarilgan. Kitobdan asosan boshlangʻich 

maktab oʻquvchilarining III va IV sinflari uchun darslik sifatida foydalanilgan. Davr 

pedagogikasi talabidan kelib chiqib, oʻqituvchilardan faqatgina darslikda berilgan ma’lumotlar 

bilan cheklanib qolmasdan, qoʻshimcha tarzda N.E.Baumanning qanday oʻldirilganligi va 1917-

yilda Leninnig Rossiyaga qanday kelganligi kabi darslikda boʻlmagan boshqa talay 

ma’lumotlarni ham berib borishi kerakligi aytib oʻtilgan [6: b-42]. 

Boshlangʻich maktabda SSSR tarixi kursini oʻtish ikki yilga moʻljallangan edi. III sinflarda 

tarix darsiga 40 soat belgilangan boʻlib , bu sinfda oʻquvchilar kursning boshidan boshlab to 

Pyotr I gacha boʻlgan davr tarixini oʻrganganlar. IV sinflarda esa tarix darsiga bir yil ichida 80 

soat ajratilgan boʻlib, bu sinfda oʻquvchilar Pyotr I dan boshlab kursining oxirigacha 

yetkazishlari kerak boʻlgan. 

III sinf tarix fani oʻquv dasturi 40 soatga moʻljallangan boʻlib, quyidagi shaklda 

taqsimlangan: 

1. Qadimgi davrda bizning Vatanimiz – (6 soat); 

2. Kiyev davlati - (8 soat); 

3. Sharqiy Yevropa mongol istilochilarining hukmronligi ostida – (5 soat); 

4. Rus davlatining vujudga kelishi – (2 soat); 

5. Rus davlatining kengayishi – (3 soat); 

6. XVII asrda dehqon urushlari va ezilgan xalqlarning qoʻzgʻolonlari – (9 soat); 

 

IV sinfda esa oʻquvchilar jami 80 soat tarix kursini oʻrganishgan. Mavzular quyidagicha 

taqsimlangan:  

1. XVIII asr Rossiyasi – pomeshchiklar va kupeslar imperiyasi –(7 soat); 

2. Podsho Rossiyasi – Yevropa jandarmasi –(13 soat); 

3. Podsho Rossiyasi kapitalizmning oʻsishi – (12 soat);  

4. Rossiyada birinchi burjua inqilobi – (12 soat); 

5. Rossiyada ikkinchi burjua inqilobi mavzusi uchun – (3 soat); 

6. Rossiyada Ulugʻ Oktabr sotsialistik inqilobi – (6 soati);  

7. Xorijiy investitsiya.Grajdanlar urushi – (11 soati);  

8. Mamlakatning xoʻjaligini tiklash sohasida tinch ishlashga koʻchish – (3 soat);  

9. SSSR – gʻalaba qilgan sotsializm mamlakatidir (8 soat).  

Mazkur mavzular yakunlangach, yil oxirida 5 soat vaqt takrorlash uchun ajratilgan. 

Qishloq maktablarining oʻquv rejalari boʻyicha tarix uchun berilgan soatlar shahar 

maktablarinikiga qaraganda III sinflarda 8 soat, IV sinflarda esa 1 soat ortiq berilgan. Oʻqituvchi 

bu soatlarni mavzu boʻyicha takrorlash darslarida ishlatishi nazarda tutilgan [6: b-43]. 

Tarix fanidan tashqari ijtimoiy fan ham oʻqitilib, bu fan uchun asosiy darslik B.Leviton 

va M.Ovsyannikovlar tomonidan tuzilgan “Içtimaijat” kitobi boʻlgan. Ushbu darslik asosida 95 

soat dars oʻtilgan. Dasturda koʻrsatilgan 95 soat dars asosan 5 ta mavzuga boʻlingan. Asosiy 

e’tibor kommunistik partiya faoliyatiga, 1917-yilgi inqilobga, sotsializmga, qishloq xoʻjaligini 

sotsialistik asosda qayta qurish hamda VKP(b) tarixi oʻrganishga qaratilgan edi[4: b-4]. 

Fan dasturini tuzishda “yetarli yoritilmagan” masalalar sifatida 1905-1907-yillardagi 

inqilob jarayonida paydo boʻlgan Sovetlarga kim rahnamolik qilganligi, kimning fikri bilan 

sovetlarni tuzish gʻoyasi paydo boʻlganligi, bundan tashqari, Vaqtli hukumat mavjud boʻlgan 

paytda sovetlar tarkibi kimlardan iborat ekanligi haqida aniq misollar yoʻqligini sanab oʻtishgan 

[2: b-9]. 

Hukumat qarorlarida tarix fanidan dars beruvchi oʻqituvchi kadrlar tayyorlash va 

ularning malakasini oshirish masalalariga e’tibor qaratildi. 1934-yil 7-iyunda RSFSR maorif 

xalq komissarligi tomonidan “Toʻliq boʻlmagan oʻrta va oʻrta maxsus oʻquv yurtlari tarix 

oʻqituvchilarini qayta tayyorlash toʻgʻrisida” gi qaror qabul qilindi. Moskva davlat universitetida 

tarix oʻqituvchilari uchun bir yillik malaka oshirish kurslari tashkil etildi. 1936-yilda RSFSRning 

ta’lim xalq komissarligi huzurida oʻrta maktab tarix oʻqituvchilari uchun malaka oshirish 

kurslari tashkil etildi. 

Tarix ta’limi sohasida koʻrilgan chora-tadbirlar natijasida davlat va maorif organlari 

ma’lum darajada yoshlarni kommunistik ideologiya ruhida tarbiyalashga, ularda “doimiy 

safarbarlikka tayyorlik hissi, ona-Vatanga cheksiz, faol muhabbat hissi”ni shakllantirishga 

muvaffaq boʻlishdi.  

Xulosa 

XX asrning 30-yillarida Oʻzbekiston SSR maktab tа’lim tizimida tarix fanining oʻrnini 

oʻrganilishi borasida quyidagi хulоsаlаrgа kelindi. 

Sоvеt hokimiyatining dаstlаbki yillaridan boshlab yangi hukumat ta’lim sohasida 

islоhоtlаrini amalga oshira boshladi. Ushbu islohotlardan koʻzlangan asosiy siyosiy mаqsаd 

tа’lim tizimi оrqаli butun yoshlar orasida sotsialistik gʻoyalarni targʻib etish va ularni sotsializm 

qurish ishiga faol jalb etish edi. 

Oʻquv-tarbiya ishlari qanchalik siyosatlashtirilmasin, sovet maktablarining moddiy 

ahvoli nihoyatda ogʻir edi. Darsliklar, oʻquv qurollari, xususan, qalam, siyoh, daftar taqchil edi. 

Bundan tashqari, ta’lim tizimini tezlik bilan isloh qilish yoʻlida mahalliy oʻqituvchi kadrlarning 

yetishmasligi asosiy gʻov edi. Shuning uchun islohot jarayoni ogʻir kechdi. 

Maorif organlari va ilmiy muassasalar yangi oʻquv darsliklari yaratishga asosiy e’tibor 

qaratdilar. Maktablar faoliyatini yaxshilashga qaratilgan qator boshqa chora-tadbirlar amalga 

oshirildi. Ammo bulardan qat’i nazar, mutlaqo yangi boʻlgan bu tizimini Oʻzbekiston sharoitida 

joriy etish osonlikcha kechmadi. Boz ustiga oʻquvchilar intizomining pastligi oʻquv jarayonini 

bir maromda olib borish imkoniyatini bermasdi. Sоvеt hukumаti tа’lim sоhаsidаgi bаrchа 

erkinliklаrni bеkоr qilib, mаktаb vа оliy tа’lim sоhаsini hаm tоtаlitаr tizimgа bоgʻlаdi. Bu esа 

tа’lim tizimi oʻzining endi shakllanish pallasida deformatsiyaga uchrashiga olib keldi. 

Хаlq tа’limi oʻquv dаsturlаri butunlаy mаrkаzgа bоgʻlаnib, milliy аn’аnаlаrgа e’tibоr 

bеrilmаdi. Milliy dаstur tuzish vа uni аmаlgа оshirishgа hаrаkаt qilgаn milliy tаrаqqiypаrvаrlаr 

qаtаoʻоn siyosаtigа uchrаdi.  

Maktablardagi tarix fanining asosiy gʻoyasi aynan kommunistik mafkurani qoʻllab-

quvvatlashga, partiya siyosatini ogʻishmay amalga oshiradigan kadrlar tayyorlashga qaratilgan 

edi. 

Yuqoridagi ma’lumotlardan kelib chiqib, bu davrda maorif sohasidagi islohotlar hamda 

tarix ta’lim tizimini yoʻlga qoʻyish borasida amalga oshirilgan ishlar jiddiy nuqsonlardan xoli 

boʻlmaganligini qayd etish kerak boʻladi. 

